
SESOTHO 

 

MEMO YA HO THONYA MOAHLODI E MOHOLO WA REPHABOLIKI YA AFRIKA BORWA YA 
TLA LATELA 

Selelekela 

1. Nako ya tshebetso ya Moahlodi e Moholo wa jwale, Moahlodi Mogoeng Mogoeng, e fihla 
pheletsong mohla la 11 Mphalane 2021. 

  
2. Karolo ya 174(3) ya Molao wa Motheo e fa Mopresidente matla a ho beha Moahlodi e 

Moholo ya tla latela ka mora ho rerisana le Khomishene ya Ditshebeletso tsa Boahlodi le 
baetapele ba mekga ya dipolotiki e ka hare ho Palamente ya Naha. 

  
3. Ho latela Molao wa Motheo, Moahlodi e Moholo ke “hlooho ya phethahatso ya toka mme 

o nka boikarabelo hodima ho thewa le ho hlokomelwa ha ditlwaelo le maemo bakeng la 
tshebetso ya phethahatso ya toka makgotleng ohle a dinyewe”. 

  
4. Moahlodi e Moholo o na le boikarabelo ba ho etella pele ho thewa ha tshebetso ya 

makgotla a dinyewe jwalo ka ha e le yena mookamedi dinyeweng tsa letsatsi le letsatsi 
Lekgotleng la Molao wa Motheo. Hape o na le boikarabelo ba ho theha le ho hlokomela 
ho phethahatswa ha maemo a hodimo bakeng la tshebetso ya ho phethahatswa ha toka 
ke makgotla a dinyewe, le ho ba modulasetulo wa Khomishene ya Ditshebeletso tsa 
Boahlodi 

Mokgwa o bulehileng o fanang ka seabo sa setjhaba 

5. Ho kgothaletsa ponahaletso le ho dumella seabo sa setjhaba, Mopresidente Ramaphosa 
o nkile qeto ya hore Maafrika Borwa a tshwanela ho memelwa ho ba le seabo kgethong 
ya Moahlodi e Moholo ya tla latela. 

  
6. Ka lebaka lena, Mopresidente o memela setjhaba ho thonya bakgethwa bakeng sa setulo 

sa Moahlodi e Moholo. Re dumela hore Moahlodi e Moholo o tshwanela ho ba motho ya 
hlonetjhwang mosebetsing wa hae le ho tshehetswa ke ditho tsa basebetsi ba lekala leo 
a tswang ho lona le ke setjhaba ka kakaretso. 

  
7. Motho ya thonyang o tshwanela ho totobatsa mabaka a utlwahalang a hore na ke 

hobaneng a hopola hore mokgethwa eo wa hae o loketse ho ba Moahlodi wa rona e 

Moholo ya tla latela, malebana le boiphihlelo ba hae mosebetsing wa hae wa molao, ho 
kenyeletswa le boiphihlelo ba hae ba boahlodi, hape le boiphihlelo ba ho ba moetapele. 

 
8. Ka hodima mona, mangolo a ho thonya a tshwanela ho felehetswa ke tumello le tshehetso 

ya bonyenyane mokga o le mong wa boramolao/ basebetsi ba lekala la molao, mokga o 
seng pusong o sebetsang lekaleng la ditokelo tsa botho, kapa le lekaleng le ha e le lefe la 
molao. 

 
9. Lenane la bakgethwa le tla phatlaletswa setjhaba. 

Sehlopha se tla hlophisa lenane le lekgutshwane la bakgethwa 

10. Ha ditokomane tse thonyang bakgethwa di se di amohetswe, sehlopha sa batho ba 
tummeng, ba nang le boiphihlelo bo lokelang, se tla hlophisa lenane le lekgutshwane la 
bakgethwa ba pakeng tsa ba bararo le ba bahlano. Sehlopha sena se tla nka qeto 
malebana le hore na lenane lena le lekgutshwane le tla etswa ka mokgwa ofe o bulehileng, 
o nang le ponahaletso, hape o potlakileng. 

  
11. Sehlopha sena se tla thewa ka modulasetulo wa sona Moahlodi Navi Pillay e leng 

Moahlodi wa mehleng wa Lekgotla la Matjhaba la Toka, hape e le Mokomishinara e 
Moholo wa Ditokelo tsa Botho Matjhabeng a Kopaneng, Letona la Toka le Tlhabollo ya 
Batshwaruwa Ronald Lamola, Letona la mehleng la Toka Jeff Radebe, Moahlodi e Moholo 
wa mehleng Sandile Ngcobo, Mosireletsi wa Setjhaba wa mehleng Moadvokate Thuli 
Madonsela, modulasetulommoho wa Lekgotla la Naha ya Afrika Borwa la AIDS Mme 
Mmapaseka Steve Letsike, le Moprofesara wa Molao Lefapheng la Molao la Univesithi ya 
Howard Moprofesara Ziyad Motala. 

  
12. Mopresidente o tla etsa qeto ya hore na ke ofe mokgethwa ho bana ba lenaneng le 

lekgutshwane, leo a tla beng a le fuwe ke sehlopha sena sa batho ba tummeng, eo a tla 
mo hlahisa ka pele ho Khomishene ya Ditshebeletso tsa Boahlodi le ho baetapele ba 
mekga ya dipolotiki e emetsweng Palamenteng ya Naha bakeng la ditherisano. 

  
13. Mangolo ohle a ho thonya bakgethwa a romelwa mmoho le ditokomane tsa tlatsetso ho 

angeline@presidency.gov.za le ho cjnominations@gcis.gov.za Letsatsi la ho kwala ke la 1 
Mphalane 2021. Mangolo a tlameha ho kenyeletsa: 
 

      13.1 Lengolo la ho thonya mokgethwa le kenyeletsang dintlha tsa kgokahano tsa 
mothonyi; 

13.2 Lengolo la mokgethwa la ho dumela ho thonngwa, mmoho le dintlha tsa hae tsa 
kgokahano; 

13.3 Mangolo a tshehetsang ho thonngwa ha mokgethwa, a keneyeletsang dintlha 
tsa kgokahano tsa batho kapa mekga e tshehetsang ho thonngwa hona, ho kenyeletswe 

le bonyenyane lengolo le le leng la tshehetso e etswang ke mokgatlo wa basebetsi ba 
molao, lengolo le tswang mokgatlong o seng mmusong wa ditokelo tsa botho, kapa le 
tswang ho le leng feela lekala la molao le 

13.4 Tse ding feela ditokomane tseo motho ya thonyang mokgethwa enwa bakeng 
la ho ba Moahlodi e Moholo a ka nahanang hore ke tsa bohlokwa. 

  
14. Mangolo ohle a ho thonya mmoho le ditokomane tse tlatsetsang (kantle feela ho dintlha 

tse hlokolotsi tsa mokgethwa) a tla phatlaletswa setjhaba webosaeteng ya Kantoro ya 
Mopresidente mohla la 4 Mphalane 2021. 

  
15. Maikutlo a hanyetsang ho thonngwa ha bakgethwa a tshwanela ho tshehetswa ka mabaka 

a utlwahalang, a ngotsweng, mme a romelwe atereseng ya imeili e fanweng ka hodimo 
mohla la 15 Mphalane 2021, kapa pele ho mona. 

  
16. Sehlopha sena sa batho ba tummeng se tla tshwanela ho isa tlaleho ho Mopresidente ka 

Labohlano la 29 Mphalane 2021. Ka morao ho mona Mopresidente o tla etsa ditherisano 
le Khomishene ya Ditshebeletso tsa Boahlodi le baetapele ba mekga ya dipolotiki tse 
emetsweng Palamenteng ya Naha. 

  

 


